
1. Berdintasunerako eskubidea, arraza, erlijioa edo nazionalitatea kontuan hartu gabe.
Haurrak deklarazio honetan aipatutako eskubide guztiez gozatuko du. Eskubide horiek haur guztiei aitortuko zaizkie, salbuespenik gabe eta haurraren zein bere familiaren arraza, kolorea, sexua, hizkuntza, erlijioa, iritzi politikoak edo beste edozein iritzi, jatorri nazionala edo soziala, maila ekonomikoa, leinua edo beste edozein baldintzagatik haurra bereizi edo diskriminatu gabe.
2. Babes berezia jasotzeko eskubidea, fisikoki, mentalki eta sozialki osasuntsu eta libre haz daitezen.
Haurrak babes berezia izango du eta legearen zein beste bitarteko batzuen bidez hainbat aukera eta zerbitzu emango zaizkio, garapen fisiko, mental, moral, espiritual eta sozial osasuntsua eta normala izan dezan, askatasun eta duintasunezko baldintzetan. Xede horretarako legeak ateratzerakoan, haurraren interesei emango zaie lehentasuna.
3. Izen bat eta nazionalitate bat izateko eskubidea.
Jaiotzen den unetik, haurrak izen bat eta nazionalitate bat izateko eskubidea du.
4. Elikadura, etxebizitza eta osasun-arreta egokia izateko eskubidea.
Haurrak gizarte-segurantzaren onurez gozatuko du. Osasuntsu hazteko eta garatzeko eskubidea izango du; beraz, haurrari zein bere amari arreta berezia eskaini beharko zaio, jaio aurretik nahiz ondoren. Haurrak elikadura, etxebizitza, aisia eta osasun-zerbitzu egokiez gozatzeko eskubidea izango du.
5. Urritu fisiko edo psikikoek hezkuntza eta arreta bereziak jasotzeko eskubidea.
Fisikoki edo mentalki ezindua dagoen haurrak edo eragozpen sozialen bat duen haurrak bere kasu partikularrak eskatzen dituen tratamendua, hezkuntza eta arreta berezia jasotzeko eskubidea izango du.
6. Familiak eta gizarteak maitatua eta ulertua izateko eskubidea.
Bere nortasunaren garapena osoa eta orekatua izan dadin, haurra maitatua eta ulertua sentitu behar da. Ahal den neurrian, bere gurasoen babespean eta ardurapean haziko da, maitasunezko eta segurtasun moral eta materialezko giro batean; ezohiko kasuetan izan ezik, haur txiki bat ez da inoiz bere amarengandik bananduko. Gizarteak eta agintari publikoek familiarik gabeko haurrak edo bizirik irauteko adina baliabiderik ez dutenak zaindu beharko dituzte. Familia ugariei seme-alabak mantentzeko estatu-dirulaguntzak edo beste mota batzuetakoak ematea komeni da.
7. Doako hezkuntza baterako eskubidea. Ongi pasatzeko eta jolasteko eskubidea.
Haurrak hezkuntza bat jasotzeko eskubidea du; hezkuntza hori doakoa eta derrigorrezkoa izango da, oinarrizko etapetan behintzat. Hezkuntzak haurrari kultura orokor bat emango dio eta, aukera-berdintasunezko baldintzetan, bere gaitasunak eta burubidea nahiz erantzukizun moral eta sozialaren zentzua garatzea ahalbidetuko dio, gizarteko kide erabilgarri bat izatera hel dadin. Haurraren lehentasunezko interesa haurra hezteaz eta orientatzeaz arduratzen diren pertsonen printzipio gidaria izan beharko da; erantzukizun hori gurasoei dagokie. Haurrak jolasaz eta aisiaz erabat gozatzeko eskubidea du, eta jolas horiek hezkuntzaren xedeetara zuzendurik egon beharko dira; gizartea eta agintari publikoak eskubide hori bermatzen saiatuko dira.
8. Arrisku-egoeratan arreta eta laguntza jasotzen lehenak izateko eskubidea.
Edozein egoeratan, haurrak lehenak izan behar dira babesa eta laguntza jasotzen.
9.  Abandonatua eta lanean esplotatua ez izateko eskubidea.
Haurra babestu egin behar da abandonatu, gaizki tratatu eta esplotatu ez dezaten. Haurrekin ezingo da inolako salerosketarik egin. Haurrari ez zaio lan egiten utziko gutxieneko adin egokia izan arte. Haurrak ezingo du bere osasunari edo hezkuntzari kalte egiten dion edo bere garapen fisiko, mental nahiz morala oztopatzen duen zeregin edo lanik egin, bere kabuz zein behartuta.
10. Munduko pertsona guztien arteko elkartasuna, adiskidetasuna eta justizia sustatzen duen hezkuntza jasotzeko eskubidea.
Haurra arrazagatiko diskriminazioa, erlijioagatikoa nahiz beste edozein motatakoa bultza dezaketen praktiketatik babestu behar da. Elkar ulertzea, tolerantzia, herrien arteko adiskidetasuna, bakea eta senidetasun unibertsala sustatzen dituen hezkuntza eman behar zaio, eta bere indarrak eta gaitasunak bere hurkoen zerbitzura jartzen ikasi behar du.

